27. NU MALING BUAH

Baretao geus dicaritakeun, yen sakuriling na imah Rusdi tea rea pisan tangkal bubuahan. Dina mangsa usum buah, Rusdi jeung Misnem unggal poe cararicing bae handapeun tatangkalan. Marulungan buah nu ragrag. Batur-batur ulinna beuki garetol bae ngarajakan ulin, da sok sareubeuheun ku dukuh, …… rambutan jeung salian ti eta. Di antara baturna ngan si Bakri nu panggorengna pikir. Lamun keur ulin, manehna ngan culang-cileung bae, ngilikan bubuahan nu gampang di taekanana. Pamikirna, lamun nu boga bongoh , atawa ti peuting, si Bakri rek nyoba-nyoba maling. 

Dina hiji poe, waktu bapa jeung ambu Rusdi ka sarawah, si Bakri datang ka imah Rusdi, api-api rek ngajak ulin.

Barang di tempoan di imah jeung di tepasna nu aya teu aya deui jelema, kajaba Si Misnem keur beberes di jero imah, si Bakri lumpat gagancangan ka kebon, terekel naekan buah gedong. Geus di luhur tuluy metik buah nu asak, dikandungan ku samping jeung dibuntel ku iket.

Harita kolot-kolot Rusdi daratang ti sawah, gek dariuk di tepas hareup bari ngreureuhan. Si Bakri ongkoh-ongkoh bae metikan buah nu arasak.

Saha nu cilaka ? ………

Saha nu untung? …….

Buah nu keur dipetik ku si bakri kalesotan, blug ragrag.

“Tah”, ceuk bapa Rusdi, “buah ragrag, cik cokot misnem urang pesek”.

Si Misnem lumpat ka handapeun buah gedong, nyokot buah nu ragrag tea. Barang si Misnem tanggah kana tangkalna, bet aya si Bakri keur ngahephep, ngeukeupan buntelan buah beunang ngalaan.

Si misnem gegeroan ka bapana :”Meureun bae, da aya nu ngala bapa? Tuh geuning si Bakri di luhur”

Pa Rusdi jut ti imahna, nyidikkeun omong si Misnem. Barang datang ka hareupeun tangkal, ditanggahan, nyata si bakri di luhur, keur nanangkeup buntelan buah.

“Turun sia Bakri!” cek pa Rusdi.

Si Bakri nangkod bae kana tangkal bari ngadegdeg teu daekeun turun, sieuneun jeung reuwaseun meureun.

Pa Rusdi kacida ambekeunana, nyarekan ka si Bakri bari tutunjuk nitah turun. Tapi si Bakri ngeluk bae, teu disada sakecap-kecap acan.

“Misnem, calukan tua kampung jeung bapa Bakri” ceuk Pa Rusdi, “bejakeun aya bangsat buah kituh!”

Teu lila jol nu dicaralukan tea datang, diiringkeun ku Misnem.

Si Bakri beuki kacida ngadegdeg dina dahan, nepi ka kalesotan nyekelna, gebru ragrag ninggang batu. Sukuna jeung leungeuna nu katuhu potong. Gowak si Bakri gegeroan bari sasambat menta tulung.

Pa Bakri kacida eraeunana ku pa Rusdi, ceurik bari ngagulung anakna.

“Pa Bakri!” Ceuk Pa Rusdi, “ geus geura rawatan bae kaditu anak andika, keun kumaha engke bae perkarana mah”

Si Bakri digotong ka imahna. Pa Rusdi tuluy mulungan buahna, dibawa ka imahna.

---------------------------

28. BANGKONG JEUNG SAPI

Sanggeus dadaharan,Rusdi gek diuk gigireun indungna keur nyeupah. Misnem gawena ngan nenjoan beubeunangan Rusdi di sakola bae.
“Sok diajar naon deui, akang, ari disakola teh?” cek Misnem.

“Hih, tadi mah juragan guru ngadongeng”, cek Rusdi

“Ngadongeng naon, udi? cik dongengkeun ka ema”

“Aya bangkong”, cek Rusdi, “Geus kolot, janggotana geus bodas, kulitna geus kenyod”

“Har! Akang mah aya bangkong janggotan” cek Misnem

“Hih! Kapan dongeng ngaranna oge” tembal Rusdi.

“Gede omong eta bangkong teh, …… pangrasana manehna teh pangunggulna ti sarerea.

Sakali mangsa manehna nagog di sisiwalungan, diriung ku anak incuna, nya eta bancet jeung buruy, bari ngadengekeun balantuk nu keur ngaji. 

Sabet keur kitu, aya sapi ngaliwat deukeut ka dinya. Sapi teh disada emoh-emohan.

Bancet-bancet tingrenjag ngadenge sapi disada, bari ngomong : “Uluh, na aya sora agam-agam teuing, nya ki! Aki bisa disada sakitu tarikna?”

“His, atuh puguh! malah leuwih ti kitu” cek bangkong kolot teh, “Geura darengekeun : kowak, kowak, kowak…..” Bangkong teh disada, tarik pisan.

“Jauh keneh pisan kana sarua teh, aki!” Cek bancet-bancet”

Pelendung bangkong teh melendungkeun beuteungna deui, bari disada sataker tanaga, hayang sarua jeung sora sapi. 

“Euleuh! Gede mana jeung beuteung aka melendungna teh ?” cek Misnem

“Ah, repeh atuh sia mah, Misnem” cek emana.

“Ari geus kitu” cek Rusdi,”bakating ku tarik-tarikna disada, ngan beletuk bae bitu beuteungna teh. Ari bancet-bancet tingkaracemplung ka cai, barebeja ka indungna, yen akina hilang“

“Tah kitu nu sok kaleuwihan teh, tungtungna manggih cilaka,” cek emana.

“Aka oge ari dahar teh ulah sok rewog teuing, bisi kitu engke, cara bangkong tea”, cek Misnem.

“Sia oge deui, ari nyatu teh kudu gede, ambeh lintuh, ulah begang cara congcorang murus “, cek Rusdi rada ambek

“Tah, tah geus mimiti deui !” cek indungna, “aya-aya bae pijalaneun teh”

“Inget bae atuh, lain sasatoan wungkul nu meunang cilaka ku bawaning kaleuwihan teh, jelema oge rajeun manggih tiwas lantaran adigung”.
-----------------

29. MATROS


Poe mingu isuk-isuk, Rusdi jeung Misnem arulin di kebon, narungguan bubuahan, bisi aya nu maling deui.


 “Tah, Udi, ninggang batu ieu si Bakri ragragna, basa maling buah teh”, ceuk Misnem.


Keur ngaromong kitu, rentang-rentang ti kajauhan. Aya jelema asup ka lawang pakarangan Rusdi.

Rusdi jeung Misnem narenjokeun bae ti handapeun tangkal buah.

“Saha eta teh, Di?” ceuk Misnem : “geuning papakeanana kitu, calana panjang jeung di dikaropeah”.

“Urang dayeuh, meureun, nu rek meuli buah. Hayu urang bejakeun ka bapa”

Rusdi Jeung Misnem lalumpat ka bapana, ngabejakeun jelema nu datang tea.

Pa Rusdi jeung anak-anakna caricing di tepas ngadagoan nu dibejakeun ku Rusdi.

“Punten, nun!” ceuk semah teh.

“Rampes!” tembal pa Rusdi, “ka dieu, asup” tuluy sasalaman

“Baraya ti mana ieu teh, naon pikersaeun?” omong pa Rusdi

Jawab semah, “sumeja ka dieu teh, nun! anjeun tangtos  lali deui ka kuring, da parantos lami kaluar ti lembur ieu nyaba ka tanah sabrang”.

“Enya, puguh kula teh poho deui,”tembal pa Rusdi

“Kapan kuring teh  urang …………….., pun Alnasan tea, nun!”

“Aeh-aeh! kutan  ieu teh Ki Alnasan!” ceuk bapa Rusdi, “Enya ayeuna mah inget. Barudak, calukan ema, aya semah kituh!”

Teu lila jol ma Rusdi nyampeurkeun

Ma Rusdi rungah-ringeuh bae, can wawuheun ka semahna.

“Poho deui, mahna?” ceuk bapa

“Puguh, poho mah!” tembal ambu Rusdi

“Kapan ieu teh budak urang tea, Ki Alnasan!”

“Alnasan nu di urang baheula tea?” omong ambu Rusdi, “Na di mana ayeuna teh, asa geus heubeul teuing!”

“Bu, kuring teh jadi tukang ngumbara ayeuna mah”

Baheula, basa kaluar ti tangan anjeun, kuring bubujang di hiji tuan urang batawi, meunang opat taun dianjeunna, kuring ganti deui dunungan, tuan sudagar gede di kota Batawi. Di dinya teu lami, sabab anjeunna mulih ka nagri. Kenging sawatara bulan kuring teu gaduh damel. Kinten-kinten kagenep bulanna gaduh deui damal, jadi matros di kapal gede”

“Naon ari matros teh?” ceuk ambu Rusdi

Jabab Alnasan : “Tukang digawe di kapal. Tah! dina waktos eta kuring nyaho panyabaan ka mamana teh, lalayaran ka pulo-pulo nu jarauh”

“Beu! edas! bet jadi jelema lempar” ceuk pa Rusdi

“Hayu di dieu, di jero nyaritana, bari ngopi. Kula hayang ngadengekeun kumaha rupana ari kapal”

----------------------------------

30. KAPAL


Alnasan diriung bae, ditanggap caritana. Malum …….… urang kampung anu darusun, atuh saomong-omong Alnasan teh sagala matak kaget bae.

“Siga naon, San ari kapal teh?” ceuk pa Rusdi. Kula ge geus mindeng ari ngadenge ngaranna mah, ngan acan aya nu nerangkeun terang pisan, …… ari nenjo…… mah acan, da di dieu euweuh nu bogaeun.

“Kantenan …… moal aya di dieu mah” tembal Alnasan.” Na, rek dimana atuh dipakena, da moal asup di walungan urang mah”

“Piraku, san! teu asup diwalungan, kapan gede ari walungan teh”

“Moal lebet!” tembal Alnasan, “margi panjangna oge  dua ratus ……, ari jangkungna langkung ti tangkal kalapa, …. aya tilu puluh eta mah”

“Beu paingan  atuh ari kitu mah” omong pa Rusdi. 

“Ari bagunna mangga ieu tingalian gambarna. Dijero kapal aya hawu sareng mesin-mesin nu dianggo ngjalanken eta kapal. Nu ngajalankeun mesin-mesin aya masinisna jeung stoker. Anjeuna age manawi sering ningali kereta api mah, geuning dina hawuna aya nu muter-muter roda ka kenca atawa ka katuhu, pikeun ngendorkeun sareng ngagancangkeun majuna kareta api. Dina kapal oge nya kitu, eta  masinis nu majukeun jalanan kapal kudu kendor atawa gancang. Ari di hawu kapal lain roda nu diputer-puter teh, nya eta sekrup nu jangkungna kira-kira tilu meter. Eta sekrup terus ka handap, kana cai. Lamun kendor diputerkeunana, leumpangna kapal tangtu kendor Tapi jalana langkung gancang batan kareta api”

“Dina naon ari leumpangna kapal, San?” ceuk pa Rusdi, “Kula mah teu ngarti keneh bae, geuning kareta api mah aya relna, puguh jalanna, moal sasab. Na aya relna ari kapal? Taksiran kula mah meureun sasab, moal lempeng tina hiji tempat kana hiji tempat nu sejen, saperti kareta api”

“Teu aya relna atuh kapal mah” tembal Alnasan. “Dupi jalanan kapal sami bae sapertos kareta api, tara tobah-robah. Ka mana tempat nu dijugjug, tangtos dongkap, nyakitu deui waktosna tetep sapertos kareta api, anger bae salamina, tara langkung, tara kirang, kajabi upami aya pamengan dijalan”

“Na kumaha aturanana, San?” ceuk pa Rusdi.

“Beu, atuh teu tiasa nerangkeunana kuring mah, da seueur pisan paraturan” tembal Alnasan.

--------------------------

